
“Pasi jam ndarë prej teje, i kam thënë tri herë katër
fjalë, të cilat, sikur të peshoheshin me ato që ke

thënë ti sot, do të vinin më të rënda

Xhuvejria, nëna e besimtarëve (Allahu qoftë i kënaqur me të!) tregon se Profeti صلى الله عليه وسلم doli
prej shtëpisë së saj herët në mëngjes, pasi e kishte falur sabahun, ndërsa ajo po rrinte

aty ku ishte falur. Dikur, gjatë paradites, ai u kthye dhe e gjeti atë ulur, andaj i tha:
“Ende qenke ashtu si të lashë?” Ajo iu përgjigj: “Po.” Atëherë Profeti صلى الله عليه وسلم i tha: “Pasi jam

ndarë prej teje, i kam thënë tri herë katër fjalë, të cilat, sikur të peshoheshin me ato që
ke thënë ti sot, do të vinin më të rënda (ato janë): “Subhanallahi ve bihamdihi, adede
halkihi, ve rida nefsihi, ve zinete arshihi ve midade kelimatihi (I lartësuar dhe i lëvduar
qoftë Allahu, aq sa është numri i krijesave të Tij, aq sa Ai është i kënaqur, aq sa peshon

Arshi i Tij dhe aq sa janë të shumta e të pafundme Fjalët e Tij).”
[Sahih] [Transmeton Muslimi]

Profeti صلى الله عليه وسلم   doli  herët  në  mëngjes  nga  shtëpia  e  bashkëshortes  së  tij  Xhuvejrijes,  nënës  së
besimtarëve (Allahu qoftë i kënaqur me të!), pasi e kishte falur namazin e sabahut, ndërkohë
që ajo ishte e ulur në vendin e saj ku ishte falur. Pastaj ai u kthye pas mesditës, në kohën e
duhasë, ndërsa ajo ende ndodhej në të njëjtin vend. Atëherë ai i tha: A je ende në gjendjen
në të cilën të lashë? Ajo u përgjigj: ''Po!'' Profeti صلى الله عليه وسلم tha: Pas teje kam thënë katër fjalë, të cilat
i kam përsëritur tri herë. Po të krahasoheshin për nga shpërblimi me gjithë atë që ke thënë ti,
gjatë gjithë kohës që ke qëndruar ulur, do të peshonin më rëndë se ato. (Subhanallah - i
Lartësuar) dhe i pastër nga çdo mangësi është Allahuu (ve bihamdihi - dhe i lavdëruar qoftë).
Pra, Atij i takon lavdërimi i bukur, që të ka udhëzuar drejt kësaj, (adede halkihi - aq sa është
numri i krijesave të Tij), të cilin nuk mund ta numërojë askush përveç Allahut, (ve rida nefsihi
- aq sa Ai është i kënaqur), aq sa e kënaq Atë me ata prej robërve të Tij, me të cilët Ai është i
kënaqur; diçka që nuk mund të përfshihet, (ve zinete arshihi - aq sa peshon Arshi i Tij), që
është krijesa më e madhe dhe më e rëndë, (ve midade kelimatihi - dhe aq sa janë të shumta
e të pafundme Fjalët e Tij). Fjalët e Allahut janë të panumërta dhe të pafundme. Kjo përfshin
dhe përmbledh këto tri  aspekte, pasi boja e fjalëve të Tij,  i  Lartësuar qoftë Ai,  është e
pakufishme  në  shtrirje,  përshkrim  dhe  numër.  Megjithatë,  qëllimi  këtu  është  të  theksohet
bollëku i madh. Fillimisht përmendet një masë e numërueshme: numri i  krijesave të Tij.
Pastaj kalon në diçka edhe më të madhe, e shprehur si “Kënaqësia e Tij”. Më pas, përmendet
pesha e krijesës më të madhe, Arshi (Froni hyjnor). E para lidhet me numrin dhe sasinë, e
dyta me përshkrimin dhe cilësinë, ndërsa e treta me madhështinë dhe peshën.

